
ՈՐՈՇՈՒՄ
 25 դեկտեմբերի 2013 թվականի №462Ա
քաղ. Երևան
«ՀԱՅԱՍՏԱՆԻ ԷԼԵԿՏՐԱԿԱՆ ՑԱՆՑԵՐ» ՓԱԿ ԲԱԺՆԵՏԻՐԱԿԱՆ ԸՆԿԵՐՈՒԹՅԱՆ 2014-2018 ԹՎԱԿԱՆՆԵՐԻ ՆԵՐԴՐՈՒՄԱՅԻՆ ԾՐԱԳՐԻՆ ՀԱՄԱՁԱՅՆՈՒԹՅՈՒՆ ՏԱԼՈՒ ՄԱՍԻՆ
Հիմք ընդունելով «Էներգետիկայի մասին» Հայաստանի Հանրապետության օրենքի 17-րդ հոդվածի 1-ին մասի ժդ) կետը և 28-րդ հոդվածի 1-ին կետի ը) ենթակետը` Հայաստանի Հանրապետության հանրային ծառայությունները կարգավորող հանձնաժողովը որոշում է.
1. Ընդունել ի գիտություն, որ «Հայաստանի էլեկտրական ցանցեր» փակ բաժնետիրական ընկերության 2014-2018 թվականների ներդրումային ծրագիրը կկազմի` 69 602,82 մլն դրամ` առանց ավելացված արժեքի հարկի, որից 10 279,28 մլն դրամը` 2014 թվականին` հետևյալ հիմնական ուղղություններով.
1) 
հոսանքազրկումների միջին տևողության և հաճախականության ցուցանիշների պահպանում, անվտանգության ապահովում և մաշված սարքավորումների փոխարինում. 2014-2018 թվականների ընթացքում՝ 21 806,89 մլն դրամ, որից 2014 թվականին` 2 762,35 մլն դրամ.
2) 
թույլատրելի սահմաններից էլեկտրաէներգիայի լարման շեղման միջին տարեկան հաճախության և տևողության կրճատում. 2014-2018 թվականների ընթացքում` 22 785,49 մլն դրամ, որից 2014 թվականին` 449,60 մլն դրամ.
3) 
նոր սպառողների միացում և հատուկ ծրագրերի իրականացում. 2014-2018 թվականների ընթացքում` 19 151,28 մլն դրամ, որից 2014 թվականին` 6 205,02 մլն դրամ.
4) 
առևտրային հաշվառման համակարգի բարելավում. 2014-2018 թվականների ընթացքում` 1 125,17 մլն դրամ, որից 2014 թվականին` 226,57 մլն դրամ.
5)
բաշխիչ ցանցերի շահագործման կազմակերպման համար այլ ուղղություններով իրականացվելիք ներդրումներ. 2014-2018 թվականների ընթացքում` 4 733,99 մլն դրամ, որից 2014 թվականին` 635,74 մլն դրամ:
2. Համաձայնություն տալ «Հայաստանի էլեկտրական ցանցեր» փակ բաժնետիրական ընկերության 2014-2018 թվականների ներդրումային ծրագրին` համաձայն №№1-5 հավելվածների՝ №№1-4 հավելվածներում նախատեսված ուղղություններով ներդրումների իրականացումը համարելով առաջնահերթ:
3.  «Հայաստանի էլեկտրական ցանցեր» փակ բաժնետիրական ընկերությանը. 
1)  ընդունել ի գիտություն, որ սույն որոշման 2-րդ կետով սահմանված՝ ներդրումների իրականացման առաջնահերթությունը խախտելու դեպքում 2014-2018 թվականների ներդրումային ծրագրի №5 հավելվածով նախատեսված ուղղությամբ 2014 թվականին փաստացի իրականացված ներդրումները 2015 թվականի սակագնային մարժայի շահույթի և մաշվածության հաշվարկման բազաներում կարող են չներառվել.
2)  մինչև 2014 թվականի հոկտեմբերի 15-ը Հայաստանի Հանրապետության հանրային ծառայությունները կարգավորող հանձնաժողովի համաձայնեցմանը ներկայացնել «Հայաստանի էլեկտրական ցանցեր» փակ բաժնետիրական ընկերության 2015-2017 թվականների ներդրումային ծրագիրը:
4. Ուժը կորցրած ճանաչել Հայաստանի Հանրապետության հանրային ծառայությունները կարգավորող հանձնաժողովի`
1)
2012 թվականի դեկտեմբերի 19-ի «Հայաստանի էլեկտրական ցանցեր» փակ բաժնետիրական ընկերության 2013-2015 թվականների ներդրումային ծրագրին համաձայնություն տալու մասին» №531Ա որոշումը,
2)
2013 թվականի դեկտեմբերի 4-ի «Հայաստանի էլեկտրական ցանցեր» փակ բաժնետիրական ընկերության 2013 թվականի ճշգրտված ներդրումային ծրագրին համաձայնություն տալու մասին» №427Ա որոշումը:
5. Սույն որոշումն ուժի մեջ է մտնում 2014 թվականի հունվարի 1-ից։
 ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ՀԱՆՐԱՅԻՆ

